
I

Festsalen i Kristiania Arbeidersamfund var i sin beste stas, med barkransar og flagg rundt alle veggir og mykje ljos. Det var haustgilde.

Musiken blés upp; valsen gjekk i gang; salsgolvet tok til å disse under dei dansande føtane.

I lange bugtande radir, i svivande og svingande kvervlar og flokar sopa det av stad. Varmen steig; lufti tetna og tyngdest; stod snart som ein grå eim mot det heite gasljoset.

I døri millom salen og restaurasjonen stod målaren Bjølsvik, høg og bleik, med hestelugg og helteskjegg; han glodde kaldøygd ut-yvi all denne stimen og ynskte med seg sjølv, at han var doktar eller skomakar. For det måtte bli «møe deili tæring», og «fælt møe utslidte skosåler» av dette her, når dei fekk halde på til i morgo tidleg.

Målaren Bjølsvik dansa ikkje; og med sine 28 år heldt han seg for god til å lære. Han hata dansen dessutan; og iser kunde han undrast på kvendi. At dei vilde hoppe ikring på den måten time etter time, det var meir enn Bjølsvik forstod; men fanden fare i deim, dei var nok ikkje so mykje likare enn me endå, når det kom til stykket.

Hadde endå ikkje ho vori med. Ho som var so rein; ho, som med sine syttan år kunde tala so strengt um dei fæle mannfolk. Han skulde jagu segja henne si meining ein god dag; den snilde frøken Dagmar skulde få vita kva han tenkte um slik humbug; sidan kunde ho gjera som ho vilde for honom; han var ikkje gift med henne.

Bjølsvik var i ulag i dag, urven og leid, «andendagsnervøs»; og det var då som berre dævelen, at det ikkje skulde vera folk å finne på denne sjappa, so mykje ein kunde få seg ein ærleg buttel øl. For øl måtte han ha i kveld, og folk måtte han finne; «samvittiheda» var fælt vond etter den hikstoria i gårkveld, og tyrst var han som den rike mannen i helvite.

Han dreiv ut gjenom restaurasjonen endå ein gong og såg etter; men nei. Ikkje ein kjeft. Der sat skræddarar og skomakarar i bataljonsvis, og disputera um statsrådsak og parlamentarisme som dei aldri i sine dagar skulde ha gjort anna; men ein ærleg målarklatt, eller berre ein skarve literat – fanst ikkje.

Bjølsvik banna den dagen då han vart fødd.

Han tenkte på å gå sin veg. Ein fekk sjangle uppi «Fallgruben»; der sat dei vel heile hurven. Då dukkar med ein gong fram or folkestimen målaren Blytt, rak og rask og nervøs, smilande under sine brillur og det bìkende svarte heilskjegget.

Dei tvo bandittane stana upp og såg på kvarandre. Og dei smilte til kvarandre, og riste på hovudet til kvarandre, og drog på aksline. «Mh? mh?» sa Blytt, «nå! Takk for igår, for igår!» «Takk sjøl for igår, du syndens træl,» svara Bjølsvik i bass, og dei tok kvarandre i framlabbane so det knaka.

Inn gjenom restaurasjonen bar det, heilt inn i det romet der disken var. «Du,» sa Bjølsvik, «du kan tru samvittiheda har vært krakilsk i dag, du. Je måtte sågu av på sjappa, det første je gjorde i dagmåres, og slå på ’a noe øl, for å døyve ’a såd’n foreløbig; men der må nok mer til!» – «Mh? er du så flott at du holder samvittihed, du? Det må je si’;» Blytt lo.

«Ja men Jøssu namn, slik som vi slo oss lause i gårkveld!»

«Mh, mh, va ’ke så farli det; ikke så farli det nei. Nei. Ja du ble’ altid lidt krakilsk du på slutten, du ja; det er sandt.»

«Jøsses; je vilde banke opp alle mennesker,» brumla Bjølsvik.

Det galdt um å få plass, fyrr «pøblikum» kom. Det fekk dei; der var eit tomt bord ved langveggen, rett imot disken. Der kunde dei sjå alle som gjekk ut og inn, og det lika serleg Blytt. Og no skulde dei drikke «en aldeles syndig masse øl»; Bjølsvik var so tyrst «som et par gamle støvlar på et tørreloft»; og samvitet hans var «sårt som ein bankebiff». «Hei, Jakob skomaker! Øl i utrolige kvantiteter!» Han sette i so veggine kunde rivne.

Ølet kom. Dei gav seg til å småprata um i gårkveld.

Dei hadde vori i middag hjå redaktør Klem, og der hadde dei havt det godt; men då dei so endeleg rangla på heimvegen, so skulde dei innum på «Fallgruben»; og der vart det pjolter, må-tru. «Diverse pjoltere.» Herregud, det var laurdags kvelden. Og so hadde dei då sistpå komi på «såd’n en liten halv kvart». Det kunde ikkje nytte å negte for den ting.

Og so hadde Bjølsvik bruka munn, fyrst på husinspektøren som kom og gjorde seg vigtig – han burde havt meir, meir! sa Blytt; ja gu! sa Bjølsvik –, og sidan på komediant Hornemann. Det var um fru Nina Bøckmann, dei tvo hadde falli ut. Bjølsvik hadde sett seg på Mose stol og sagt, at slikt eit gift kvinnfolk, som ikkje var fornøgd med den mannen ho hadde, men gjekk og strauk seg uppetter alle buksebein som ei gamall kjette, ho burde, fanden tordne, bli sauma i ein sekk og søkt i myri. Og so var det ikkje noko ho vilde heller. Hadde det endå vori det. Men nei! Det einaste ho vilde var å eggje mannfolki upp, so dei skulde gå der som geitebukkar og gjera kur alle sitt livs dagar. Då hadde Hornemann, som nok sjølv i denne tid gjekk på friing til fru Bøckmann, reist seg og sagt, at den som førde slik tale um ei dame, og ikkje hadde annan grunn for seg enn det lausaste Karljohans-snakk, han var ingin gentleman! Der vart eit helvites uppstyr. Sistpå gjekk Bjølsvik berserksgang og vilde like i strupen på Hornemann; dei hadde lòti brùka magt til å få karane skilde.

Dette sat dei no og friska uppatt for kvarandre, og Bjølsvik ruska seg i håret og banna og lo; for dette var både leidt og løglegt. Og det gjorde so godt i samvitet å få det lagt fram.

– Dansen slutta, og dansarlyden kom sigande frå salen i langt drag, slitande seg inn gjenom døri med lått og leven, heite og raude som kom dei or kokegryta. I ein halv minutt var alle stolar og benkir fullsette, so folk mest sat i fanget på kvarandre. Ein mann av festnemndi dreiv att og fram med ei blå sløyfe på kjolekragen, skygnande rundt seg med ålvorsame inspektør-augo, helsande ender og då. Ørsmåe gutar med store nummer på bringa bauta seg gjenom stimen som laksungar i eit stryk; dei skulde rundt i alle rom med øl, brus, selters, vin, kakur og sigarar.

Blytt, som heile tidi hadde augo med seg, skvatt upp rett som det var og sa: «mange vakre småpiker her! mange vakre småpiker!» Tilslutt kom det ei, som han vart reint forgjord etter. «Se, se, se; nei se! ser du? Julie Lindner! ja. Hun i den brune fløiels –; hun som går med Georg Jonathan; ser du? brun, brunett, rødbrunt hår; nydelig pike. Nydelig pike.» Han sat og stirde som han vilde stire sine runde brune augo ut or hausen.

«Jøss, flott gjente; ho er på kontoret hjå denne halvgalne grosserar Storr,» sa Bjølsvik rolegt. «Han fær visst snart kontoret fullt av kvinnfolk, den fyren; han vil motarbeide emancipasjonen, segjer han. Jadå.»

Blytt undrast på, um Georg Jonathan kunde klara å vera kontorsjef hjå Storr, når so var. «Haremsjef,» lo Bjølsvik. Dei vart øl-lentuge og tala meir um haremsjefar; strakst etter var dei inni eit ordskifte um, kva som kunde vera verst eller best, fleirgifte med haremsskikkar, som tyrken hadde det, eller eingifte med prostitusjon, so som det var hjå oss. Men Bjølsvik var ikkje heilt med; han undrast på at han ikkje såg noko til Dagmar Dyring. –

– Snart etter var dansen i gang att der inne, og gjekk med sitt faste, sopande taktslag som ein stor, lett pustande maskin. I døri til salen stod fleire karar og såg på. Det var mest ungkarar, og dei hadde vel kvar sitt å sjå etter. Men ein i flokken var ægtemann; og denne eine var Daniel Braut, cand. theol. og lærar i religion m.m. ved ein av dei lærde skulane.

Han hadde meldt seg inn i dette laget, då han vilde hjelpe til med å få burt det styret som no var, og som etter hans meining øydelagde Arbeidarsamfundet, gjorde det um til ein politisk klubb. At han var komin hit i kveld kom seg av, at han vilde sjå etter korleis det i rette røyndi gjekk for seg her nede; han hadde høyrt so ymist um desse danselagi i Arbeidarsamfundet. Enno hadde han ikkje set noko større. Ungdomen var alltid mykje gladare enn kristsømelegt kunde vera: og kandidaten hadde set seg forarga på både det og det; men noko som ein serskilt kunde ha å halde seg til visste han enno ikkje å nemne. Den einaste som hadde gjort lite skandale var hans gamle kjenning Knutzon; han hadde vori her med eit par gjentur som festnemndi ikkje vilde vìta av; men kva skulde ein segja? Stakkars Knutzon; ein fekk ikkje døme han altfor strengt. Me kjende Knutzon.

Men kand. Braut vilde vente til seinare, når folk vart fulle. Det skulde gleda honom, um alt vilde gå nokolunde skikkelegt heilt til slutten; men han hadde sine tvil. Den ånd som gjekk gjenom Arbeidarsamfundet no, den var ikkje av det gode.

Han hadde for ei stund sloppi frå kona si. Her stod han no og drog i sitt brunraude skjegg og glodde; og augo hans tok smått um senn til å glinse under gullbrilleglasi.

Det var galoppade; salen tok seg ut som ein sjø i småtoppar.

Han var i denne stundi ein mann på sine 36 til 37 år. Men dansen og stimen og gleda drog han med seg, so han meir og meir gløymde kven han var, og lét djevelen på ein reint uforsvarleg måte få magti med sine tankar.

Han fylgde med augo desse lange radir av ungmøyar, der dei svimra av stad på dansande føtar som i ei søt ørske; han såg dei unge barmane, halvt løynde og halvt synte av nette, lette kjoleliv; han såg kvite halsar yndefullt bøygde; han såg fine ungdomsfaste mjødmir voggande i dansen; trufast var dei fangtekne av djerve mannsarmar, liksom dansen skulde vara æveleg; han såg småe, hårfagre kvinnehovud, som kvilde seg søteleg inn til aksline av sterke mennar, og andlit som glødde, og halvopne munnar i glad, løynsk smiling, som visste møyane med sjølve-seg, at det var dei som bar livsens løyndom, og at dei nok kunde gjera gutane sæle når dei berre vilde. Men gutane heldt sine gjentur inn-til seg trygt og godt, og svinga av stad med deim so stolteleg som visste dei vel, at det kom nok den stundi då dei glade møyane vilde. Og hornmusiken rulla i varme tonar, jagande heile denne elskhugssveimen som vinden jagar det ville hav.

Det tok til å suge under bringa hans som ei sorg, at han ikkje var ung og ikkje kunde vera med. Han skulde gjerne ha svinga seg med ei som henne der, ho som knapt var utvaksi enno, ho med det svarte håret fritt ned-yvi ryggen, med augo som stråla av ungdom; eller med henne der, den brune, varme, i djupt brunt fløyel, ho som dansa so vent at ein vart hugtekin berre av det; eller med henne der, den bleike, ho med den ålvorsame munnen og desse lett uppdregne, kjælne, nervøse aksline, som gav slik lyst til å falle henne um halsen. Å, der var so mange. Dei kom svivande fram som synir av det slaget som djevelen sende, når han vilde få mennane til å synde.

Kandidat Braut brå-vakna. Burt-i den andre sida av salen, inn-under trevet, såg han kona si, stakkars snilde, halvgamle Hanna. Ho leita etter mannen sin; han visste det nok. Det var ikkje anna fyri enn å lata seg finne.

Han gav seg i veg med eit tungt sukk. Herre Gud, no hadde djevelen vori etter han att. Å, at ein skulde vera so veik i sitt hjarta. Gift mann –.

Nå! jaso? So den karen stod her og luska? Det var svært. Den gutungen?

Daniel Braut vart harm. Han kom farande til kona si og fortalde, heilt raud i kamben, at han hadde set Kruse, studenten, han som budde heime på deira eigin kvist, Laurits Kruse ja, nett han, gutungen, gutekvelpen, ikkje turr um øyro endå; hadde set denne gutungen, denne kvelpen, gå her og luske på arbeidarball og sjå etter tausir. Fru Hanna vart reint forundra; ho hadde sjeldan set sin snilde Daniel taka seg ein ting so nære.

Men ho gjekk med på, at dei gjerne kunde hava eit auga med guten i kveld. Det vilde vera vondt for han, um han skulde koma ut-i noko; og dei hadde dessutan andsvar for presten Borch, då det var denne som heldt Kruse fram til studeringar.

– Student Kruse, vesle Laurits som han heitte millom kjenningar, brydde seg lite um vertsfolket sitt i kveld; han hadde anna å tenkje på. Han hadde set att Dagmar Dyring.

I vår, då han såg henne fyrste gongen, på desse ettermiddagsfyrilesningane til professor Sars, hadde ho ikkje vori stort meir enn barnet. Men dette barnet med dei mjuktstrålande augo og huldrehåret ned-yvi akslir og rygg hadde vesle Laurits huglagt. Utetter sùmaren hadde han drøymt mykje um Dagmar Dyring; ja i sjølve den tidi då han låg i Valdris med morbror Borch, presten, og gjekk og leid vondt for den tenestgjenta hans, hadde ung Dagmar vori hans stille draum. Men i det siste hadde ho bleikna noko burt for han. So var han komin hit i kveld, innhjelpt av sin «flotte fætter» Georg Jonathan; og noko av det fyrste han her skulde sjå, det var frøken Dyring.

Sidan hadde han set på henne.

So mykje han kunde då; for i ei folkemengd som denne var det ikkje greidt. Verst var det då ho tok til å danse. Laurits var ikkje so høg som mange andre, og kor han kom var det stødt nokon i vegen. Men han heldt ut. Han stod og tøygde seg på tå etter ein skimt av henne, sveitta i folkestimen, pusta dumbe og brend gasluft so han vart turr i halsen; men det gjorde ikkje noko; og då han endeleg hadde arbeidt seg fram til ein god plass i fyrste radi av glåmarar, var der ikkje den magt på jordi, som skulde kunna få han herifrå, – tenkte Laurits.

Det glødde upp i han, kvar gong han såg ung Dagmar vinne seg fram or dansestimen, liksom ei stjerne lyser fram millom drivande skyir. Kva dei andre vilde her, når ho var med, skyna han ikkje rett. Dei kunde vera små-vene og nette og ikkje ille; men um det so var Julie Lindner, ho kunde ikkje stå seg, når ho kom på sida av frøken Dyring.

Ho var dronningi; det var ikkje spurlag um det. Laurits var rædd han kom til å elske henne for ålvor. Det var ikkje berre det at ho var so ven; det var noko ved henne som var reint serskilt; noko fornæmt, urørlegt, og so noko uendeleg dragande og mildt; dei tvo ting ihop –; der var ikkje ord for det. Han såg med åhug på den myrke ullne kjolen, som fall ned frå mjødmine so lett og ædelt og jomfruelegt; han lagde merke til den måten ho vogga seg på i dansen, og desse aksline som enno minte um barnet, det var so jomfruelegt alt; so stolt og reint og jomfruelegt; han vart kløkt av det. Ja, det var det ho var: jomfrueleg. Ordet jomfru fekk meining for guten; det var eit heilagt ord.

Den ho no dansa med var ein student Frigstad, som Laurits hadde drukki dus med i russelaget ein gong, men sidan aldri råka. Denne Frigstad gjorde seg til for henne, som rimelegt var; og det såg ut til at ho tok det nådigt upp; men, gudskjelov, ikkje meir enn nådigt heller. Likevel gjorde det Laurits vondt, når han såg henne smile til Frigstad med dei småe kvite tennane sine; ein kunde aldri vìta kva som låg under slik ein smil; i alle fall kunde han fyren gå og gjera seg innbillningar.

Då galoppaden slutta, såg han, at Frigstad baud henne med inn i restaurasjonen. Laurits arbeidde seg der inn so fort han kunde. Han fann seg ein krakk like ved det bordet der Blytt og Bjølsvik sat; med det same han hadde funni seg til rettes der og sagt godkveld til dei fyrane, såg han henne i døri. Roleg og trygg kom ho inn yvi golvet, lydande nådigt til Frigstads ord; men då ho såg Bjølsvik, raudna ho; Laurits, stakkar, såg det tydeleg.

Det var svært som han kolna av dette. Han sat ei stund og glodde; kunde ikkje tenkje noko vidare; kjende på seg at han hadde vori tosk att. No som stødt. Det var vel sant det som hadde vori sagt, at Bjølsvik var friar her; kvi skulde det ikkje vera sant? Og då, so. Bjølsvik var kunstnar. Godt namn; staut kar; lystig, djerv, morsk, med mål frå ei sjøbygd; gildt skjegg, veldug bass; anna til kar enn ein litin filolog. Laurits var ikkje i lag lenger. Men so song Bjølsvik upp.

– Ja «kvindens underkuelse», ja! Når dei skulde vera nøydde til å … klæde seg «sådd’n heller lett», lettare enn her i kveld, gubbevars, um det skulde vera fint, – for so og so mange framande mannfolk som gjekk og såg på denne utstelling, og so dei skulde hoppe rundt i ein stor sal halve heile nætane i armane på kven-som-helst, til dess dei ikkje var anna enn vaskefillur, – so kunde ein vel tala um «kvindens underkuelse»?

Bjølsvik såg vill ut.

«Undskyld,» sa Frigstad med uttale frå Sunnmøre; «jeg skal gjøre oppmerksom på, at frøken Dyring ikke danser med hvemsomhelst.»

Bjølsvik sette eit par augo på fyren; det var eiter og mord og brand; Laurits kvakk og trudde det vart slagsmål. Men Dagmar gav Frigstad armen, og dei gjekk inn i næste romet, so det vart ikkje meir av. Bjølsvik sat etter og knurra som ein bjørn, myrk um augo, sveivande på munnskjegget.

Her var ikkje moro lenger. Laurits stod upp og drog seg utigjenom; han tenkte på å gå. Kva skulde han her? Han vilde heim og leggje seg.

Då han kom ut på midtgangen, råka han Dagmar og Frigstad. Dagmar var bleik og såg trøytt ut; Frigstad stod og såg seg ikring, liksom han søkte rettleiding.

«Undskyld,» kom han farande, «er De kjendt her? tror Di at –; nå, vi er visst forresten dus! Takk for sist du! Længe siden, hva? Hvordan står til? Godt? Javel. Si mej Di, si mej du, er der et dameværelse her; eller er bestyrelsesværelset disponibelt? Denne dame er lidt træt, og – undskyld; det er frøken Dyring; herr studiosus theologiæ» – «filologiæ» retta Laurits; «undskyld, det er så længe siden; men som sagt, i denne stimmel er ingen af de rette vedkommende at opdage …»

Laurits bukka for frøken Dyring, men såg ikkje ut som han kunde rettleide nokon. Då høyrde han til si store hjelp og glede Markus Olivarius læ inni styrarromet. Han vart modig; «jo,» sa han, «der kan De vist gå inn.» Han gjekk inn sjølv fyrst, og dei tvo andre fylgde etter. –

– Inne i restaurasjonen vart det livlegare og livlegare. Det gjekk eit skravl gjenom romi so der lite var høyrande manna mål; han med inspektøraugo gjekk og glodde; smågutane med nummeri på bringa skvatt ut og inn gjenom dørine med sine flaskebrett. Fleire av vindaugo stod uppe; men der var kjøvande varmt. Her er heitt som i helvite, sa Bjølsvik; skal me gå? Men Blytt murra og meinte at dei fyrst fekk drikke upp ølet sitt.

Det er godt øl her, sa han; godt øl. Noko av det beste i byen her ja. Litt varmt kanskje, varmt; men dei hev noko som er kaldare; dei hev noko ned i kjellaren, noko som stend på is; ja. Pst! kom hit, du vesle fyr! Skal me høyre um me kan få noko av det som er kaldt, godt kaldt, ja?

Ja lat oss drikke som dævelen! sa Bjølsvik; og når me ikkje hev fleire pengar so drikk me på borg! Han hadde funni ut, at nettupp no vilde han sitja, og nettupp no vilde han vera glad. Det skulde ingin innbille seg nokonting! «Hei, Jakob Skomager!»


«Å kjerringa sette seg på purka og reid,

fallirallirittum dei,

so reid ho seg til prestens gard,

fallirallirittum dei.

«Å kjære min prest, vil du skrifte meg?

falliralliralliralli rittum dei;

for eg slo ihel kjær’ mannen min, eg,

falliralliritt – –»



«Til helvite», banna han og vart myrk i andlitet som ein orkan; «der er Peter Tordenskjold.»

Ja, det er Peter Tordenskjold.

Peter T. Hansson, marinemålar av fag, eller «vandskapsmaler», som det heitte til vanlegt, galdt for å vera ein av dei keidaste fyrane i Kristiania. «Alra manna keidastr», som Mark-Oliv sa. Og det endå han var ein av deim som hadde mest å fortelja. For um han sjølv livde so regelrett som ein sokneprest, visste han svært god greide på andre folks syndir.

Han var mindre av vokstr enn andre, og hans serlege kjenneteikn var, at han hadde ein bunk på ryggen. Av hals hadde han lite og inginting; det lange hovudet låg og kvilte på bunken og dei høge aksline «som Johannes den døbers hoved på et fad». Andlitet var stramt og skarpt; det rengde seg og vart stygt, når han smilte.

Peter Tordenskjold bad um selters med saft, til stor upparging for Bjølsvik. Når han endå kunde drikke øl! So fekk Peter seg ein krakk – einkvar stad ifrå; Peter Tordenskjold greidde seg alltid! – og so tok han til å røde; spurde um Georg Jonathan var her i kveld.

Blytt sat og glodde burti femte veggen; Bjølsvik såg ut som han vilde bite.

«Jo,» sa Blytt.

«Og holder lag med Julie Lindner som sædvanlig, eh?» heldt Peter Tordenskjold fram.

«Mm,» murra Blytt, «hvorfor skulde ’n ikke det?»

Peter Tordenskjold døyvde ein smil. «Nei, nei, hvorfor ikke,» sa han.

Han hadde eit klårt, kringt mål som rulla merkeleg lett, men hadde noko håst eller sårt i roti. Kvar gong han gjorde ein stans, kom det ein liten ettertone, som ei rikting for brjostet eller ei lett stynjing.

«Jeg undres på åssen det egentlig er med den hemmelige forlovelsen hans jeg, eh,» heldt han fram.

«Hmm,» murra Blytt. Men so sette musiken i med ein fransæse og ungdomen sette i veg ut mot dansesalen «som Jordans flod».

Skal me so gå? sa Blytt.

Myrk um augo reiste Bjølsvik seg. «Ja,» knurra han; «her er sgu ingen moro!»

Dei gjekk.

Peter Tordenskjold sat etter og smilte. Det stod vel kvinnfolk attum her som all tid. –

– Ute i gangen kom Bjølsvik burt for Blytt. Det var som han var sìgin i jordi.

Men Bjølsvik hadde snerta seg inn i festsalen. Kannhende frøken Dyring ikkje var der lenger? Ho kunde ha teki seg ordi hans til hjarta; ho kunde vera heimfari.

Men so såg han henne gå og svinse att og fram med denne tosken student Kruse. Og ho såg rett blid ut.

Bjølsvik vart kald att. Og harm og hat lagde seg yvi hans bleike åsyn.

